
         Nënkryetarja e Gjykatës Supreme të Republikës së Kosovës - Mejreme Memaj, bazuar 

në nenin 9 paragrafi 1, nën paragrafi 1.2 dhe paragrafi 6 i Ligjit nr.06/L-057 për Përgjegjësinë 

Disiplinore të Gjyqtarëve dhe Prokurorëve, duke vendosur sipas ankesës së parashtruar nga av. 

N.H., për inicim të procedurës disiplinore ndaj gjyqtarit të Gjykatës Themelore në Pejë – L.P., 

me 17 gusht 2023, merr këtë: 

 

 

                                                          A K T V E N D I M 

 

 

           REFUZOHET SI E PABAZUAR, ankesa e avokatit N.H., për inicimin e procedurës 

disiplinore  ndaj gjyqtarit të Gjykatës Themelore në Pejë – L.P.. 

 

                                                            A  r  s  y  e  t  i  m   

 

 

          Kryetari i Gjykatës Themelore në Pejë- A.B., si autoritet kompetent, në bazë të nenit 9, 

paragrafi 5 të Ligjit Nr. 06/L-057, "Për Përgjegjësinë Disiplinore të Gjyqtarëve dhe 

Prokurorëve",  dhe nenin 6 të Rregullores për Përgjegjësi Disiplinore të Gjyqtarëve, me  

27.07.2023 ka deleguar ankesën e parashtruar nga avokati N.H. kundër  L.P.,  - gjyqtar në  

Gjykatën Themelore në Pejë.  

 

          Pala ankuese, pretendon se gjyqtari në fjalë gjatë shqyrtimit të lëndës P.nr. 714/12 nuk 

ka marrë për bazë aktvendimin  PP-II-nr.1026/15 datë 3 qershor 2016 përmes së cilit prokurorja 

kishte pushuar hetimet ndaj zyrtarit policor G.K., duke shtuar tutje se gjyqtari në këtë rast nuk 

ka marrë për bazë as këtë aktvendim dhe as deklaratën e tij dhe të dëmtuarit U.H.. Sipas 

ankuesit gjyqtari  me këto veprime ka falsifikuar aktgjykimin me c ‘rast ka kryer vepër penale, 

duke shtuar se  përmes nxjerrës së këtij aktgjykimi ka tentuar të  njëjtit t’i shkaktoj dëm të 

konsiderueshëm në të holla dhe në pronë.  

 

          Lidhur me këto pretendime, si autoritet kompetent kam kërkuar sqarime nga gjyqtari i 

apostrofuar në këtë rast, i cili më datë 08.08.2021, ka dërguar deklaratën e tij. Në deklaratën e 

tij, gjyqtari thekson se të gjitha pretendimet e av. N.H., kanë të bëjnë me shprehje të 

pakënaqësisë në lidhje me vendimin përfundimtar të gjykatës, duke shtuar se pretendimet e 

palës se me nxjerrjen e aktgjykimit në fjalë ka kryer vepër penale  mbështeten vetëm në 

pakënaqësinë e tij në lidhje me vendimin përfundimtar të dhënë si gjyqtar i çështjes, mirëpo 

nuk ka paraqitur ndonjë fakt që përbën element të këtyre veprave penale. 

 

          Pas analizimit të pretendimeve të ofruara nga parashtruesi i ankesës, deklaratës së 

gjyqtarit L.P., në rastin konkret vlerësoj se ankesa ka të bëjë me vendimmarrje të gjyqtarit dhe 

pakënaqësinë e parashtruesit me aktgjykim.  

 

          Bazuar në dispozitën e nenit 107 paragrafi 1 të Kushtetutës së Republikës së Kosovës 

thuhet se: “Gjyqtarët gëzojnë imunitetin nga ndjekja penale, paditë civile dhe shkarkimi nga 

funksioni, për vendimet e marra, votimin e bërë, mendimin e shprehur dhe veprimet tjera që 

janë brenda fushëveprimit të detyrave dhe përgjegjësive të tyre si gjyqtar“, në rastin konkret 

konsideroj se  veprimet e gjyqtarëve në raport me lëndën konkrete  nuk përbëjnë bazë për 

dyshim për ndonjë sjellje të mundshme disiplinore . 

 

        Nga arsyet e cekura, e në bazë të nenit 9 par. 6 të Ligjit për Përgjegjësinë Disiplinore të 

Gjyqtarëve dhe Prokurorëve, dhe nenit 7 par.3 nënpar. 3.2 të Rregullores së KGJK-së, 

nr.05/2019, për Procedurën Disiplinore të Gjyqtarëve, u vendos si në dispozitivin e këtij 

vendimi.                                                                                                        

 

Mejreme Memaj 

                                                                                                 Nënkryetare  e Gjykatës Supreme 

 

 

 

Kopje: 

1. Këshillit Gjyqësor të Kosovës, 

2. Gjyqtarit të Gjykatës Themelore në Pejë,  

3. Parashtruesit të ankesës   

4. Arkivit të Gjykatës Supreme. 

 

 


